
KORXONALARNING 
INNOVATSION FAOLIYATINI 
MOLIYALASHTIRISH 
YO‘NALISHLARI

Shayakubov Shaxzod Shakabilovich
Toshkent moliya instituti mustaqil tadqiqotchisi

Annotatsiya: Ushbu maqolada milliy iqtisodiyot rivojlanishida innovatsion korxonalarning ahamiyati tahlil qilingan. Xusu-
 san, korxonalarda innovatsion faoliyatni moliyalashtirish xususidagi xorijiy va mahalliy olimlarning ilmiy-nazariy qarashlari 
o‘rganilgan. Shuningdek, korxonalarda innovatsion loyihalarni ishlab chiqish va moliyalashtirishni amalga oshirish xususi-
yatlari yoritilgan bo‘lib, maqolada korxonalarda innovatsion faoliyatni jadallashtirish orqali innovatsion iqtisodiyotga o‘tish 
istiqbollari nazariy-amaliy izohlangan.
Kalit so‘zlar: Innovatsiya, investitsiya, korxona, investitsiya oqimi, korxona investitsion siyosati, moliyalashtirish, tex-
nologiya, korxonalarda innovatsion faoliyat.
Abstract: This article highlights the importance of innovative enterprises in the development of the national economy, 
as well as the scientific and theoretical views of foreign and domestic scientists on the financing of innovative activities 
of enterprises, as well as the features of the development and implementation of financing of innovative projects in 
enterprises. The article provides theoretical conclusions and explained by determining the prospects of transition from 
proposals to innovative economy.
Key words: Innovation, investment, enterprise, investment flow, enterprise investment policy, financing, technology, inno-
vative activity in enterprises.
Аннотация: В данной статье освещена роль инновационных предприятий в развитии национальной экономики, 
а также научно-теоретические взгляды зарубежных и отечественных ученых на финансирование инновационной 
деятельности предприятий, в том числе особенности разработки и реализации финансирования инновационных 
проектов на предприятиях. В статье приведены теоретические выводы и обоснованы определения перспектив 
перехода от предложений к инновационной экономике.
Ключевые слова: Инновации, инвестиции, предприятие, инвестиционный поток, инвестиционная политика пред-
приятия, финансирование, технологии, инновационная деятельность на предприятиях.

1 .  K I R I S H
Innovatsiyalar iqtisodiy o‘zgarishlar va rivojlanishning asosiy omili, ijtimoiy-iqtisodiy taraqqiyotning harakat-

lantiruvchi kuchidir. Innovatsiyalarni rag‘batlantirish va jadallashtirish rivojlangan mamlakatlar iqtisodiy siyo-
satining asosiy strategik maqsadiga aylangan bo‘lib, rivojlanayotgan mamlakatlarda tobora yuqori e’tibor kasb 
etib bormoqda. Texnologik o‘zgarishlar va innovatsiyalarning barqaror rivojlanishida moliyaviy kapital muhim 
ahamiyatga ega. Moliyaviy kapitalning mavjudligi va korxonalarda innovatsiya faoliyatini moliyalashtirishning 
samarali tizimi shakllanganligi yangi texno-iqtisodiy paradigmalarning paydo bo‘lishiga va rivojlanishiga kuchli 
ta’sir ko‘rsatadi [1].

O‘zbekistonda so‘nggi yillarda bozorga yo‘naltirilgan iqtisodiyotni o‘rnatish va biznes, investitsiya muhitini 
yaxshilash bo‘yicha qator islohotlar olib borilmoqda. Ushbu jarayonda innovatsiyalar muhim ahamiyatga ega, 
innovatsion rivojlanishga erishish uchun kuchli siyosiy iroda va yuqori darajadagi majburiyat mavjud. Innovat-
sion siyosat va strategiyalarni amalga oshirishni qo‘llab-quvvatlash uchun, 2017-yildan beri bir qator qarorlar, 
Farmonlar joriy etildi. Dastlab Innovatsion Rivojlanish Vazirligi (IRV), undan keyin Oliy ta’lim, fan va innovatsi-
yalar vazirligi  tashkil qilindi. 

O‘zbekiston Respublikasi Prezidentining 2022-yil 6-iyuldagi “2022-2026-yillarda O‘zbekiston Respublikas-
ining innovatsion rivojlanish strategiyasini tasdiqlash to‘g‘risida”gi PF-165-son Farmonida [2]: strategiya mam-
lakatimizda innovatsiyalarni rivojlantirish bo‘yicha mamlakatni 2030-yilga qadar Global Innovatsiyalar Indeksida 
iqtisodiyoti rivojlangan 50 mamlakat qatoriga kiritish; 2021-yilga qadar tadqiqot va ishlanmalarga (TRSYaIX) 
YaIMning hozirgi 0,2 foizidan YaIMning 0,8 foizigacha to‘rt baravar oshirish; ilmiy mukammallikni oshirish va 
ta’lim, fan va ishlab chiqarish o‘rtasidagi aloqalarni mustahkamlash; universitetlarni xalqaro reytinglarning eng 
yaxshi 1000 ta universiteti qatoriga kiritish kabi maqsadlar belgilab berildi.

takomillashtirish bo’yicha qo’shimcha chora-tadbirlar to’g’risida”gi [3] Prezidentning Farmoni e’lon qilindi va bu 
investitsiya va boshqaruv kompaniyalari mezonlarini, faoliyat turini va monitoringini, shu jumladan venchur 
moliyalashtirish uchun yaratilishi kerak bo‘lgan mezonlarni belgilab berdi.

2 .  M A V U Z G A  O I D  A D A B I Y O T L A R  S H A R H I
Nobel mukofoti sovrindori Kennet J. Errou ta’kidlaganidek, “Biz erkin tadbirkorlik tizimi ixtiro va ilmiy tad-

qiqotlarga (ideal bilan solishtirganda) kamroq sarmoya kiritilishini kutamiz, chunki xavflilik darajasi yuqori bo‘lib, 
mahsulot faqat cheklangan darajada o‘zlashtirilishi mumkin [4]”.

Shuningdek, Y. Shumpeter zamonaviy iqtisodiyotning asosiy rivojlanish mexanizmi va sabablarini belgilab 
bergan. Birinchidan, bu raqobat, innovatsiyalarga asoslangan, innovatsiyalarning asosiy manbai yirik korporat-
siyalarning ilmiy izlanish faoliyatidan tashkil topishi; ikkinchidan, insonning tashabbuskorligi, yangilik yaratuv-
chanligi (novator) ─ tadbirkorligi, yangi g‘oyalarni samarali iqtisodiy g‘oyalarga mujassamlashtira olishi [5].

Yana bir xorijlik olim P. Druker ─ korxonalarning innovatsion fikrlashlari bir-biridan farqlanadi, ─ deb ta’kid-
laydi. Innovatsiyalashtirish bu korxonalarning ixtisoslashgan yo‘nalishidir. Har bir korxona o‘zining ishlab chiqa-
rish obyektida innovatsion faoliyat bilan shug‘ullanadi [6].

Mahalliy olim R. Fatxutdinovning xulosasiga ko‘ra: innovatsiya – yangilikni tatbiq etishning yakuniy nati-
jasi bo‘lib, obyekt boshqaruvini o‘zgartirish ijtimoiy-iqtisodiy, ilmiy-texnikaviy, ekologik va boshqa ko‘rinishdagi 
samaradorlikdir. Yangilik esa, fundamental, amaliy tadqiqotlar ma’lum bir faoliyatda uning samaradorligini 
oshirish uchun ishlab chiqilgan yoki tajribaviy ishdir [7].

Iqtisodchi olimlar va mutaxassislarning yuqorida keltirilgan fikrlari, xulosalaridan ko‘rinadiki, innovatsiya – 
bu yuqori iqtisodiy va ijtimoiy samara olish maqsadida ishlab chiqarish jarayoniga ilg‘or ilm-fan yutuqlarini joriy 
etish yo‘li bilan yangi tovarlar yaratish yoki ishlab chiqarilayotgan tovarlar sifatini oshirishdir.

3 .  T A D Q I Q O T  M E T O D I K A S I
Ushbu maqolada tadqiqot metodologiyasi sifatida grafika usulda guruhlashtirish, iqtisodiy-statistik tahlil 

hamda sintezlash, mantiqiy fikrlash kabi iqtisodiy tadqiqot usullaridan keng foydalanildi.

4 .  T A H L I L  V A  N A T I J A L A R  M U H O K A M A S I
Innovatsion loyihani ishlab chiqarish intellektual faoliyat natijalariga asoslanar ekan, shuning uchun inves-

torlarni (ishlab chiqaruvchilarni) xaridorni jalb eta oladigan, sifatli, yangi innovatsion mahsulotni yaratish imkoni-
yati qiziqtiradi. Bunda intellektual faoliyat natijasi egasini va uning ilmiy texnik, texnologik, ayrim hollarda inno-
vatsion loyihada foydalanilishi kerak bo‘lgan konfidensial tijoriy ma’lumot (nou-xau) o‘z ichiga oluvchi intelektual 
mulkka bo‘lgan huquqini aniqlash muammosi yuzaga keladi.

1-rasm: Loyihaning tijoriy samaradorligini baholash [8]

Iqtisodiyotni modernizatsiyalash sharoitida barqaror iqtisodiy o‘sishni ta’minlash ko‘p jihatdan innovatsiya 
faoliyatini rivojlantirishga bog‘liq. Shuning uchun iqtisodiyotni modernizatsiya qilish, texnik va texnologik yangi-
lash, uning raqobatdoshligini keskin oshirish, eksport salohiyatini yuksaltirishga qaratilgan muhim ustuvor vazi-
falardan biri sifatida joriy etilmoqda. Demak, innovatsiyalar mamlakat taraqqiyoti va aholining yuqori turmush 
darajasini ta’minlashda alohida o‘rin egallaydi. Milliy iqtisodiyotga ilg‘or texnika va texnologiyalarni joriy etish 
zarurati iqtisodiy siyosatning samarali va istiqbolli yo‘nalishlarini belgilab beradi.

Korxonalarda innovatsion jarayonlarni davlat tomonidan bevosita boshqarish usullari ikki shaklda amalga 
oshiriladi: ma’muriy – idoraviy va dasturli – maqsadli. Ma’muriy – idoraviy shakli innovatsiyalarga to‘g‘ri-
dan-to‘g‘ri ko‘mak beruvchi mahsus qonun doirasida amalga oshiriluvchi bevosita moliyalashtirishda namoyon 
bo‘ladi. Innovatsiyalarni davlat tomonidan nazorat qilishning dasturiy – maqsadli shakli davlatning maqsadli 
dasturlari hamda kichik innovatsion biznesni aniq moliyalashtirishni aks ettiradi. Bu haqda yuqorida batafsil 
yoritilgan. Innovatsion faoliyatni rag‘batlantirishda davlatning bilvosita nazorati, ayniqsa, innovatsion faoliyat 
bilan shug‘ullanuvchi xo‘jalik subyektlarining soliq imtiyozlari va imtiyozli amortizatsiya siyosati ham muhim 
o‘rin egallaydi.

Fikrimizcha, O‘zbekiston iqtisodiyotini zamonaviy rivojlanish bosqichida innovatsion faoliyatni qaytarmaslik 
sharti bilan budjetdan moliyalashtirishni tezkor, qaytarishlik va to‘lovlilik asosida budjet mablag‘larni umumiy 
talabdan istisno (tashqari) taqdim etilishini ko‘rish mumkin. Albatta, faqatgina iqtisodiyotning o‘sish darajasiga 
to‘g‘ri ta’sir etuvchi, hayotiy muhim innovatsion loyihalarni budjetdan moliyalashtirish zarur.

2-rasm: Innovatsion faoliyatni davlat tomonidan bevosita va bilvosita qo‘llab-quvvatlash usullari [9]

Innovatsiyalarni davlat tomonidan bilvosita moliyalashtirish doirasida bojxona bojini to‘lash differensial reji-
mini qonun asosida mustahkamlash zarur. Bunda bojxona bojini differensiatsiyalash mahalliy ilmiy mahsulot 
himoyasi uchun proteksionistik choralarni qo‘llash bilan mos kelishi kerak (proteksionistik ─ biror davlatning o‘z 
milliy iqtisodini chet el raqobatidan himoya qilishga qaratilgan iqtisodiy siyosat).

Korxonalarning innovatsion faoliyatini moliyalashtirishning nodavlat manbalari. Innovatsion faoliyatni 
davlat tomonidan bevosita va bilvosita moliyalashtirish usullarini ko‘rib chiqib, endi korxonalarning innovatsion 
loyihalari ostida mablag‘larni bozor usulida jalb qilishni ko‘rib chiqamiz.

3-rasm: Innovatsion faoliyat sohasida davlatning funksiyalari [9]

Fan-texnika mahsulotini korxonalar tomonidan moliyalashtirish yoki korxonaning ichki munosabatlar 
doirasida ishni bajaruvchilar o‘zlarining ya’ni korxonaning ilmiy tadqiqot va konstruktorlik bo‘linmalari bo‘lganda 
yoki bajaruvchi tomon bilan tuzilgan shartnomalar asosida amalga oshiriladi. Innovatsiyalarni moliyalashtirish 
uchun qo‘llaniladigan korxonaning moliyaviy resurslari o‘z va jalb qilingan resurslarga bo‘linishi mumkin.

Sanoat korxonalarining innovatsion faoliyatini moliyalashtirishning asosiy manbai o‘z moliyaviy resurslar 
hisoblanadi. Ular innovatsiyalarga ketadigan mablag‘larning 8,5 %ni tashkil etadi. Bu esa sanoati rivojlangan 
mamlakatlar darajasiga mos kelmaydi.

AQShda innovatsiyalarni korxonalarning xususiy manbalari hisobidan moliyalashtirish ulushiga 73 %, 
Yaponiyada va Buyuk Britaniyada – 62 %, Fransiya va Italiyada 57 % to‘g‘ri keladi.

Innovatsion faoliyatni moliyalashtirish maqsadlari uchun aksionerlik kapitalidan foydalanish tahlili ushbu 
investitsiya manbaining ham ijobiy, ham salbiy omillarini namoyon etishga imkon beradi.

1-jadval: Aksiyadorlik kapitalini kengaytirish hisobiga innovatsion faoliyatni moliyalashtirishning ijobiy va salbiy 
omillari [10]

Ijobiy omillar Kamchiliklar
Aksiyalar emissiyasi yordamida kapital noaniq muddatga 
va qaytarish bo‘yicha majburiyatsiz jalb qilinadi.

Aksiyalarni ochiq sotuvga chiqarish ularni likvidliligini 
oshiradi.

Ochiq aksionerlik jamiyati yopiq turiga nisbatan kapitalni 
jalb qilish bo‘yicha keng imkoniyatga ega.

Aksionerlar soni ko‘payishi jamiyatni boshqarishni 
qiyinlashtiradi.

Aksiyalarni chiqarish ko‘p sonli qatnashchilar orasida 
daromadni bo‘linishiga olib keladi.

Aksiyalarning ochiq sotilishi mol-mulk nazoratini 
yo‘qotishga olib kelishi mumkin.

Xorij tajribasiga ko‘ra, tijorat korxonalari, banklar va aholi tomonidan jamg‘arilgan xususiy kapitalni unumli 
foydalanishni boshqarish innovatsion siyosatni aktivlashtirishga ijobiy ta’sir etadi.

5 .  X U L O S A  V A  T A K L I F L A R
Korxonalarning innovatsion faoliyatini moliyashtirishning samarali tizimini shakllantirish bo‘yicha olib 

borilgan ilmiy tadqiqot natijasida quyidagi muhim ilmiy-nazariy xulosalar shakllantirildi va taklif-tavsiyalar ishlab 
chiqildi:

1. Korxonalarda innovatsion faoliyat, innovatsion jarayonga ta’rif berildi, fan- texnika yangiliklarini ishlab 
chiqarishga tatbiq etishni ifoda etuvchi tushunchalar, innovatsion faoliyatni moliyalashtirish bilan bog‘liq 
tushunchalarining takomillashgan ta’riflari ishlab chiqildi. Shuningdek, korxonalarda innovatsion loy-
ihalarni ishlab chiqish va moliyalashtirishni amalga oshirish xususiyatlari o‘rganildi va baho berildi.

2. Korxonalar innovatsiya faoliyatini moliyalashtirishga qaratilgan moliyaviy siyosatning joriy holati, inno-
vatsion loyihalarni moliyalashtirish manbalari tahlil qilindi va moliyalashtirishning xorijiy davlatlar tajri-
balari o‘rganildi va yurtimizda uni qo‘llash bo‘yicha amaliy tavsiyalar berildi. 

3. Tadqiqotlar natijasida ustav fondida 50 va undan ortiq foiz davlat ulushi bo‘lgan xo‘jalik jamiyatlarida 
foyda solig‘ini to‘lagunga qadar foydaning 10 foizgacha miqdoridagi ajratmalari hisobidan korxo-
nalarning alohida hisob raqamida shakllantiriladigan innovatsion faoliyatni qo‘llab-quvvatlash jamg‘ar-
masi tashkil etishning maqsadga muvofiqligi bo‘yicha taklifi O‘zbekiston Respublikasi Prezidenting 
2022-yil 6- iyuldagi PF-165-son “2022-2026-yillarda O‘zbekiston Respublikasining innovatsion rivojla-
nish strategiyasini tasdiqlash to‘g‘risida”gi Farmonida belgilangan vazifalar ijrosi yuzasidan chora-tad-
birlar rejasi ishlab chiqilishida foydalanildi.

4. Innovatsion faoliyatni moliyalashtirishda, an’anaviy bank kreditlari bilan bir qatorda fond bozori instru-
mentlaridan amaliy foydalanishni kengaytirish bo‘yicha xosilaviy qimmatli qog‘ozlardan foydalanish 
bo‘yicha xorijiy davlat tajribasi va yurtimizga tatbiq etish bo‘yicha (derivativlar, ularga, xususan, var-
rantlar va opsionlar kiradi) amaliy tavsiyalar berildi.

Foydalanilgan adabiyotlar ro‘yxati:
1. Unctad. (2013). Trade and Development Board Investment, Enterprise and Development Commission Fifth session 

Geneva, 29 april─3 May 2013. Item 5 of the provisional agenda Investment, innovation and technology for develop-
ment investing in innovation for development. BMTning Savdo va Taraqqiyot konferensiyasining hisobot ma’lumotlari 
tahlili. United States National Academies of Science (2007) AQSh Fanlar Akademiyasi. 

2. O‘zbekiston Respublikasi Prezidentining 2018-yil 21-sentabrda “2019–2021-yillarda O‘zbekiston Respublikasini inno-
vatsion rivojlantirish strategiyasini tasdiqlash to‘g‘risida”gi PF-5544-son Farmoni.

3. O‘zbekiston Respublikasi Prezidentining 2018-yil 24-noyabrda “Tadbirkorlik va innovatsiyalar sohasidagi loyihalarni 
moliyalashtirish mexanizmlarini takomillashtirish bo‘yicha qo‘shimcha chora-tadbirlar to‘g‘risida”gi PF-5583-son Far-
moni.

4. Arrow K. J. Social Choice and Individual Values / third edition 3rd ed. NY: Yale University Press, 2012.
5. Schumpeter, Y. A. Theory of economic development / Y. A. Schumpeter. – Moscow: Direkt-Media, 2007. –400 p. –

Mode.
6. Peter F. Drucker - Innovation and Entrepreneurship. 432 page; ISBN 978-5-8459-1195-7. 1985.
7. Rais Fatkhutdinov. Production management. – 455 pages, –2016.
8. Колтынюк Б.А. Инвестиционное проектирование объектов социально-культурной среды: Учебник. – Спб.: 

Изд-во Михайлова В.А. –2000. – С. 32-33.
9. Iqtisod va moliya sohasiga oid adabiyotlar orqali muallif tomonidan tuzildi.
10. Tadqiqot natijalari asosida muallif tomonidan tuzildi.

